
Павлодар қаласы,
«№7 Жалпы орта білім беру
 бейіндік бейімдеуге мамандандырылған мектебі» 
 мемлекеттік мекеменің аға тәлімгері 

Қиын бала қайдан шығады?

Қазіргі мектеп жасындағы балалардың психологиясы мүлде басқа. Айтқанға көнбейтін, айдағанға жүрмейтін, тізгінсіз кеткен балаларымыз көбейіп  келеді. Қанымызға жат саналған, арымызға дақ салған мұндай құбылыстар  қазір қоғамға  кереғар фактор ретінде ресми атауға да ие: «қиын балалар». Қиын бала қайдан шығады? Бала психологиясының осынша   сыры неде? Қазір баршамызды ойландырып, толғандырып отырған ортақ сауал – осы. Оның себебін әркім әртүрлі айтады. 
        «Қиын бала» - белгілі  бір жұмысы жоқ, жағдайлары төмен немесе ата – анасы  үнемі жұмыстан қолы тимейтін, баласына қарауға уақыты жоқ отбасынан шығады.
       Демек тәрбиенің осалдығынан, мінез ерекшеліктеріне қарай қиын бала туындайды. Әл-Фараби бабамыздың «Адамға ең бірінші білім емес, тәрбие керек. Тәрбиесіз берілген білім – адамзаттың қас жауы. Ол келешекте оның өміріне қауіп әкеледі» деген пайымы осындайда ойға оралады. 
     Жан-Жак Руссо «Бала туғанда ақ қағаздай болып таза туады. Шимайды қалай салсаң, қағаз бетіне солай түседі. Бала тәрбиесі сол сияқты, өзің қалай тәрбиелесең, ол солай тәрбиеленеді» деген екен.
         Қазіргі таңда бала психикасы ең өзекті мәселелердің бірі. Адамның  әуелден тігінші болып тумайтыны сияқты қайырымдылық пен жаман қылық та адамға жаратылысынан дарымайды. Демек, ата-ананың ұстанған өмір сүру салтын – еңбекқорлығын, мәдениеттілігін, адамгершілігін, ақыл-ойын, сана-сезімін – бәрін бала өзінің бойына табиғи қалпында қабылдайды, сіңіреді деген сөз.
      Бала өз өміріндегі күрделі де жауапты кезеңнің бір бөлігін мектеп қабырғасында өткізетіндіктен, тұлғалық ерекшеліктерін анықтап қалыптастыруда, кездесетін қиындықтарды бірлесіп еңсеруде педагогикалық ұжымға ерекше жауапкершілік жүктелетіні айтпаса да түсінікті.
       Мектеп психологының  айтуынша , психологиялық тест жүргізу барысында бала  Отбасындағы  ұрыс – керіс  салдарынан  үрейге, қорқынышқа бой алдырып, мінездерінің тұйықталып, бірте-бірте «қиын балаға» айналатыны      анықталды.
       Халқымыз «Ұяда не көрсең, ұшқанда соны ілерсің» деп текке айтпаған. Кез келген балғынның өмір сүруге құштарлығы, күнделікті іс-әрекеті, әдептілігі, былайша айтқанда, қоғамдық ортада дамуы алдымен отбасыдан бастау алатынын ескерсек, кейбір ата-аналардың қит етсе «мектеп қайда қарап отыр?» деп кінәлай жөнелуі   қате ұғым дер едім.
        Шыны керек қазіргі кезде жас балалармен жұмыс жасау және қарым-қатынаста болу қиындап кетті. Педагог ретінде мектепте түрлі мінезді оқушыларды көптеп кездестіремін. Оқушының қабілеті мен дарынын дамытуға неғұрлым ертерек көңіл бөлінсе, соғұрлым оны толық ашуға мүмкіндік туады. Сол себепті мектеп басшылығы әр тұлғаның шығармашылық қабілетімен қоса, оны әлеуметтік ортаға бейімдеу жағын негізгі мақсат санайды. Бұл орайда, ұлттық үлгі-өнегелерге де жүгініп отырамыз. Бала тәрбиесіне уақыты мен мұршасының жетпей, «жұмысбастылықты» желеу ету – әншейін сылтау ғана. 
      Әрине, өз баласы  үшін ата-аналардың алаңдауы орынды.  Осы  орайда  баланы  тәрбиелеу  деген осы деп оның жеке пікірімен санаспау, басып тастау,  өтініштеріне құлақ аспау, сәл  «қисықтығы» үшін жазалау ешқандай жақсылыққа апармайды.  Сондықтан  менің  ойымша  әр  ата – ана Отбасында  баласымен  ашық әрі анық  сөйлесіп,  үнемі  ақылдасып  отырса  , оның  жан  дүниесін  түсіне  білсе, нұр үстіне нұр болар еді. « Баланы бес жасқа дейін патшадай сыйла, он бес жасқа дейін құлыңдай жұмса, одан кейін құрбыңдай сырлас » деген халық  даналығы астарында  қаншама мән-мағына жатқанын ескергеніміз дұрыс.
    Бүгінгі ұрпақ болашақ елдің ертеңі, сондықтан жастарға дұрыс тәрбие беруден  аянбайық!

